
史桂彥良入朝獻萬世太平治要策十二事　上嘉納之

○詔免直𨽾浙江及江西河南山東等處今年稅糧

　〈臣建恭覩　聖祖未卽位之先已有免民租稅之令矣自卽位至此十五年而捐稅之詔凡十餘下自漢文帝〉

　〈而降未有愛民如此〉

趙庸討福建南靖盜及廣東桂鄕海陽龍川河源歸善及

東莞諸寇盜皆平之

閏二月遣使詣雲南賜各土官冠帶給以誥勑使任本州

知州等官○征南將軍傅友德等遣人奏事初　上諭友

德等以雲南旣平留江西浙江湖廣河南四都司兵守之

控制要害考元時所常留兵數幷計歲支稅糧徭役之法

與凡事之便宜以聞至是友德奏自元世祖至今百有餘

年屢經兵燹圖籍不存兵數無從稽考但當以今之要客

量宜設衛以守其税則元司徒平逵里麻等嘗言元末土

田多爲僧道及豪宦隱占今準元舊則於歲用有所不足

已督布政覆實雲南臨安楚雄曲靖普安普定烏撒等衛

及霑益盤江等千户所見儲糧數一十八萬二千有奇以

給軍食恐有不足宜以今年府州縣所徵幷故官寺院入

官田及土官供輸鹽商中納戍兵屯田之入以給之　上

可其奏

三月南雄侯趙庸籍蛋户爲水軍○置錦衣衛及鎮撫司

--

先是置儀鑾司至是改爲衛所𨽾有大漢將軍力士校尉

人等專掌直駕侍衛廵捕等事若有重囚下本衛鎮撫司

推鞠

　〈按本衛鎮撫司後以非法凌虐將本衛刑具燒毀本衛官皆得罪以所繫囚送刑部洪武二十年後復申明鞠〉

　〈刑之禁凡罪囚俱送法司臣謂旣置刑部三法司又設鎮撫司惟鞠多此一司矣只宜依洪武晚年定制爲是〉

　〈且武夫麄暴其於治獄尤非所宜〉

四月烏撒及東川芒部諸蠻復叛　上勑諭傅友德曰諸

蠻伺官軍散處大勢不合故有此變今宜屯聚大軍蕩除

諸郡蠻寇戮其酋長使之畏威方可屯兵守禦○七月詔

至友德乃移檄沐英會兵進討之大敗烏撒諸蠻之衆斬

首三萬餘級餘黨慴懼相率來降蠻地悉平乃以烏撒烏

蒙芒部三府地近四川奏𨽾四川布政司○廉州府廵檢

王德亨上言家本階州界于西戎有水銀坑冶及靑綠紫

泥願得兵取其地以歸于朝　上謂户部曰珍奇之產中

國豈無朕悉閉絕之恐此途一開小人規利勞民傷財爲

害甚大況控制邊境貴于安靜苟用兵爭利擾攘不休雖

悔無及此人但知趨利不知釀害豈可聽也○詔天下通

祀孔子賜學糧增師生廩膳○以儒士吳顒爲國子監祭

酒○詔有司旌表遼東高希鳳家爲五節婦之門裴鉄家

爲貞節之門

